
PAKR.nr.543/2023 

  

NË EMËR TË POPULLIT 

 

GJYKATA E APELIT E KOSOVËS - Departamenti për të Krime të Rënda, kolegji i 

përbërë nga gjyqtarët dhe Kadrije Goga Lubishtani kryetare e kolegjit, Hashim Çollaku, dhe 

Xhevdet Abazi, anëtar, me bashkëpunëtoren profesionale Ardianë Morina, procesmbajtëse, në 

çështjen penale kundër të akuzuarit E.L., nga fshati ........, Komuna e Deçanit, për shkak të dy 

veprave penale grabitje, nga neni 255 par.3 lidhur me par.1 dhe nenin 23 të KPK, duke vendosur 

sipas ankesës së Prokurorisë Themelore në Pejë, e ushtruar kundër aktgjykimit të Gjykatës 

Themelore në Pejë – Departamenti për Krime të Rënda, PKR.nr.315/2015, të dt.06.01.2023, në 

seancën e kolegjit të mbajtur me dt.14.02.2024, mori këtë: 

A K T GJ Y K I M 

 

Refuzohet si e pabazuar ankesa e Prokurorisë Themelore në Pejë, kurse aktgjykimi i 

Gjykatës Themelore në Pejë – Departamenti për Krime të Rënda, PKR.nr.315/2015, të 

dt.06.01.2023, vërtetohet. 

 

A r s y e t i m 

 

 

Me aktgjykimin e Gjykatës Themelore në Pejë – Departamenti për Krime të Rënda, 

PKR.nr.315/2015, të dt.06.01.2023, është shpallur fajtor i akuzuari E.L., për shkak të dy veprave 

penale grabitje, nga neni 255 par.3 lidhur me par.1 dhe nenin 23 të KPK, dhe i janë shqiptuar 

dënimet,  

 

-për veprën penale të përshkruar sikurse në pikën I të dispozitivit të aktgjykimit, i ka 

shqiptuar dënimin me burgim në kohëzgjatje prej 1 (një) viti, dhe  

-për veprën penale të përshkruar sikurse në pikën II të dispozitivit të aktgjykimit, i ka 

shqiptuar dënimin me burgim në kohëzgjatje prej 1 (një) viti. 

 

Andaj, në kuptim të nenit 76 par 1 lidhur me par 2 pika 2.2 të KPK, i ka shqiptuar dënim 

unik me burgim në kohëzgjatje prej 1 (një) viti e 6 (gjashtë) muaj, në të cilin dënim i është 

llogaritur koha e kaluar në paraburgim nga data 14.12.2010, deri me datë 12.04.2011, dënim i 

cili do të ekzekutohet pas plotfuqishmërisë së këtij aktgjykimi. 

 

Është obliguar i akuzuari që në emër të shpenzimeve të procedurës penale dhe paushallit 

gjyqësor, të paguaj shumën prej 50 €, si dhe në emër të programit për kompensimin e viktimave 

të krimit, të paguaj shumën prej pesëdhjetë 50 €, në afat prej 15 ditësh, nga dita e 

plotfuqishmërisë së aktgjykimit. 

Është obliguar i akuzuari E.L., që barnatores “.......”, që gjendet në Pejë, rr.”Nënë 

Tereza”, me pronare E.M., t’i paguaj dobinë e përfituar me vepër penale në shumë prej 295€, në 

mënyrë solidare me të gjykuarin L.B., i dënuar me aktgjykimin e formës së prerë nën shenjën 

P.nr.67/12 të datës 11.01.2016, si dhe barnatores “.......”, që gjendet në Deçan, rr. “Dëshmorët e 

Kombit”, me pronar S.B., t’i paguaj dobinë e fituar me vepër penale në shumë prej 550 €, në 

mënyrë solidare me të gjykuarin A.D., i dënuar me aktgjykimin e formës së prerë nën shenjën 

P.nr.67/12 të datës 11.01.2016.  

Të dëmtuarat M.Sh. dhe H.A., për realizmin e kërkesës pasurore juridike janë udhëzuar 

në kontest civil.  

   Kundër këtij aktgjykimi, në afatin ligjor ankesë ka ushtruar Prokuroria Themelore në 

Pejë, për shkak të vendimit mbi dënimin, duke propozuar që ankesa të aprovohet si e bazuar 

kurse  aktgjykimi i gjykatës së shkallës së parë të ndryshohet, ashtu që të akuzuarit ti shqiptohet 

dënim më i ashpër. 

 

 Përgjigje në ankesën e Prokurorisë Themelore në Pejë, ka paraqitur mbrojtësi i të 

akuzuarit, av.Bujar Bërdynaj, duke propozuar që të refuzohet si e pabazuar ankesa e Prokurorisë 

Themelore në Pejë, ndërsa aktgjykimi i ankimuar të vërtetohet. 

 

 Prokuroria e Apelit në Prishtinë, me shkresën PPA/I.nr.87/2023, të datës 10.02.2023, 

duke u sqaruar përkitazi me ankesën e ushtruar, ka propozuar që ankesa e Prokurorisë Themelore 

në Pejë, të aprovohet si e bazuar, ashtu që aktgjykimin e ankimuar ta ndryshoj dhe të akuzuarit 

ti shqiptoj dënim më të ashpër. 

 

 Sa i përket përgjigjes në ankesë, të ushtruar na ana e mbrojtësit së të akuzuarit E.L., 

av.Bujar Bërdynaj, ka propozuar që e njëjta të refuzohet si e pabazuar. 

 

Në kuptim të nenit 390 të KPPK, kolegji i kësaj gjykate ka caktuar seancën e kolegjit për 

dt.02.03.2023, në të cilën nuk prezantoi asnjëra nga palët e njoftuara, përkundër asaj që i kanë 

pranuar njoftimet në mënyrë të rregullte cila vërtetohet nga shkresat e lëndës. 

Gjykata e Apelit në kuptim të nenit 394 të KPPK, duke vlerësuar pretendimet ankimore 

nga ankesa e ushtruar nga Prokuroria Themelore në Pejë, propozimit me shkrim të Prokurorisë 

së Apelit në Prishtinë, si dhe shkresave tjera të lëndës ka gjetur se: 

 

 

Ankesa e Prokurorisë Themelore në Pejë, nuk është e bazuar 

 

Meqenëse aktgjykimi i gjykatës së shkallës së parë, nuk është ankimuar për shkak të 

shkeljeve esenciale të dispozitave të procedurës penale, në kuptim të nenit 384 të KPPK, kolegji i 

Gjykatës së Apelit, duke vepruar në pajtim me nenin 394 të KPPK, e shqyrtoj aktgjykimin e 

ankimuar nëse i njëjti është marrë me shkelje esenciale të dispozitave të procedurës penale, dhe 

gjeti se i njëjti nuk përmban shkelje të dispozitave të procedurës penale, të cilat do të kushtëzonin 

anulimin e tij, si dhe shkeljet e ligjit penal,  për të cilat kjo gjykatë kujdeset kryesisht sipas detyrës 

zyrtare.  

 

Sipas ankesës së Prokurorisë Themelore në Pejë, aktgjykimi i gjykatës së shkallës së parë 

është ankimuar për shkak të vendimit për dënimin, duke theksuar se gjykata e shkallës së parë, 

të akuzuarin e ka shpallur fajtor për shkak të dy veprave penale, sikurse janë përshkruar nën 

pikën I dhe II të dispozitivit të aktgjykimit, dhe i ka shqiptuar për të dy veprat penale dënimin 

me burgim unik në kohëzgjatje prej 1 (një) viti e 6 (gjashtë) muaj, mirëpo, me rastin e marrjes 

së vendimit për dënimin, ka vlerësuar rrethanën lehtësuese, se i akuzuari e ka pranuar fajësinë 

për të dy veprat penale, kohën e kaluar që nga kryerja e veprave penale për rreth 12 vite, faktin 

se në kohën e kryerjes së veprave penale ka qenë i ri, se është penduar thellësisht për veprat e 

kryera penale, se prej kohës së kryerjes së veprave penale nuk ka kryer vepra të tjera penale, se 

është i martuar, se derisa ishte në Kosovë, nuk ka pranuar ndonjë ftesë për shqyrtim gjyqësor, 

kurse si rrethana rënduese ka vlerësuar mënyrën e kryerjes së veprave penale si dhe shkallën e 

intensitetit të kryerjes së të njëjtave. Në këtë çështje  penale gjykata e shkallës së parë ka 

mbivlerësuar rrethanat lehtësuese, përkundër asaj që për tu arritur qëllimi i dënimit të shqiptuar, 

ka theksuar se me këto lloje të dënimeve do të ndikohet pozitivisht në të akuzuarin dhe në persona 

të tjerë që në të ardhmen mos të bijën në kundërshtim me ligjin, se me dënimet e shqiptuara do 

të arrihet efekti dhe qëllim i tij, andaj si rezultat i mbi vlerësimit të rrethanave lehtësuese, 

prokuroria është e bindur se vendimi për dënim nuk është në proporcion me veprat penale të 

kryera dhe ka propozuar që aktgjykimi i gjykatës së shkallës së parë të ndryshohet dhe të 

akuzuarit ti shqiptohet dënim më i ashpër. 

 

Kolegji i Gjykatës së Apelit, ka vlerësuar aktgjykimin e gjykatës së shkallës së parë sipas 

ankesës së Prokurorisë Themelore në Pejë, përkitazi me vendimin për dënim, si dhe shkresat e 

tjera të lëndës dhe ka ardhur në përfundim se në këtë çështje penale aktgjykimi i gjykatës së 

shkallës së parë nuk përfshihet me shkeljet esenciale të dispozitave të procedurës penale, si dhe 

shkeljet e ligjit penal, se gjendja faktike është vërtetuar në mënyrë të drejtë dhe të plotë e cila 

rezulton nga shkresat e lëndës, nga se i akuzuari e ka pranuar fajësinë për të dy veprat penale, 

andaj me rastin marrjes së vendimit për dënimin, caktimit të lartësisë dhe llojit të tij, ka pasur 

parasysh dispozitat ligjore nga neni 69 dhe 70 të KPK, ashtu që ka vlerësuar rrethanat lehtësuese, 

se i akuzuari e ka pranuar fajësinë për veprat penale të cilat i vihen në barrë, se nga koha e 

kryerjes së veprës penale, kanë kaluar më shumë se 12 (dymbëdhjetë) vite, kur i akuzuari ka 

qenë madhor i ri, se është rehabilituar pas kryerjes së këtyre veprave penale, se ka rregulluar 

statusin familjar, kurse si rrethana rënduese ka vlerësuar mënyrën e kryerjes së secilës vepër 

penale, si dhe shkallën e intensitetit të kryerjes së të njëjtave, andaj ka ardhur në përfundim që 

të aplikoj dispozitat për zbutjen e dënimit dhe të akuzuarit i ka shqiptuar dënim sikurse në 

dispozitiv të aktgjykimit. Po ashtu kolegji ka vlerësuar se dënimi i shqiptuar nga ana e gjykatës 

së shkallës së parë është në proporcion me veprat e kryera penale dhe se me dënimin e shqiptuar 

do të arrihet efekti dhe qëllimi i tij, që të parandalojë kryerësit nga kryerja e veprave penale në 

të ardhmen dhe të bëjë rehabilitimin e tyre, të parandalojë personat e tjerë nga kryerja e veprave 

penale, të bëjë kompensimin e viktimave ose të komunitetit për humbjet ose dëmet e shkaktuara 

nga vepra penale dhe të shprehë gjykimin shoqëror për veprën penale, ngritjen e moralit dhe 

forcimin e detyrimit për respektimin e ligjit, të paraparë në nenin 38 të KPK-së. 

 

 Nga sa u tha më lartë e në pajtim me dispozitën e nenit 401 të KPPK, u vendos sikurse 

në dispozitiv të këtij aktgjykimi.  

 

 GJYKATA E APELIT E KOSOVËS 

         PAKR.nr.543/2023, të datës 14.02.2024 

  

   Bashkëpunëtorja profesionale,        Anëtarët e kolegjit,           Kryetarja e kolegjit,   

   Adrianë Morina                                Hashim Çollaku                Kadrije Goga Lubishtani      

 

                   Xhevdet Abazi                       

 

 

 

 

 

 

 

 


